
ÁLYKTUN UM VELFERÐAR-, EFNAHAGS OG KJARAMÁL

Landsfundur Vinstrihreyfingarinnar – græns framboðs, haldinn í Reykjavík 19. – 21. október 2001, lýsir yfir samstöðu með sjúkraliðum og tónlistarkennurum í baráttu þeirra fyrir bættum kjörum og skorar á ríkisstjórnina að ganga þegar í stað til lausnar á þessum kjaradeilum sem koma hart niður á þeim sem þessar stéttir veita þjónustu.

Barátta almenns launafólks fyrir bættum kjörum hefur kostað miklar fórnir og harðar aðgerðir á undanförnum vikum og mánuðum. Áberandi er hversu erfið sóknin er hjá þeim sem starfa við uppeldi og umönnun, en í þeim störfum eru konur fjölmennar. Í raun er það svo að konur bera uppi heilbrigðiskerfið, menntakerfið og alla almenna þjónustu þannig að samfélagið fær ekki staðist án vinnuframlags kvenna. Fjarri fer því að það sé virt í raun. Landsfundurinn leggur áherslu á brýna nauðsyn þess að slík störf séu metin að verðleikum og launuð samkvæmt því.  Jafnframt minnir fundurinn á nauðsyn þess að útrýma kynbundnum launamun, hækka verulega lægstu laun og hefja markvissa baráttu fyrir styttingu vinnuvikunnar. Ísland sker sig úr í samanburði milli Norðurlanda með lægstu dagvinnulaunin og lengstu vinnuvikuna. Þann vítahring lágs tímakaups og langrar vinnuviku sem við sitjum föst í verður að rjúfa með samstilltu átaki eigi að skapa hér sambærilegar aðstæður fyrir vinnandi fólk og gerist í nálægum löndum. Takist það ekki er ekki síður hætta á að fólk en fyrirtæki flytji sig til annara landa. 

Landsfundurinn leggur þunga áherslu á nauðsyn þess að leiðrétta kjör aldraðra og öryrkja sem eru blettur á íslensku samfélagi eins og málum er nú háttað. Það verður að hverfa frá þeim “bóta- og ölmusuhugsunarhætti” sem gætir alltof mikið í almenna tryggingakerfinu. Þess í stað ber að taka upp hugtakið “samfélagslaun” og vinna markvisst að því að þau tryggi mannsæmandi tekjur. Landsfundurinn lýsir yfir eindregnum stuðningi við mannréttindabaráttu fatlaðra og fordæmir harðlega viðbrögð ríkisvaldsins við dómi Hæstaréttar í máli Öryrkjabandalags Íslands.  

Landsfundur Vinstrihreyfingarinnar græns framboðs krefst þess að gert verði stórátak í uppbyggingu félagslegs leiguhúsnæðis og komi að því máli ríki, sveitarfélög og lífeyrissjóðir en almannasamtök, verkalýðshreyfing og Leigjendasamtökin eigi aðild að allri stefnumótun. Vandinn í húsnæðiskerfinu er alvarlegri en hann hefur verið um áratugaskeið. Biðlistar eftir húsnæði lengjast og einstaklingar og fjölskyldur eru á götunni. Við þetta ófremdarástand verður ekki unað og mun Vinstrihreyfingin grænt framboð leggja þunga á tafarlausar úrbætur á þessu sviði, alls staðar sem kjörnir fulltrúar hreyfingarinnar koma því við, á Alþingi og á vettvangi sveitarstjórna.   

Landsfundurinn fagnar því að nú er loks í sjónmáli afnám skattlagningar á húsaleigubætur, en gagnrýnir að öðru leyti harðlega tillögur ríkisstjórnarinnar til breytinga á skattalögum sem fyrst og fremst koma til góða hátekju- og eignafólki og gróðafyrirtækjum. Vinstrihreyfingin – grænt framboð leggur áherslu á að skattkerfið verður í senn að afla hinu opinbera nægra tekna til að standa undir samneyslu og öflugu velferðarkerfi, fela í sér tekjujöfnun og dreifa byrðunum á sanngjarnan hátt. Landsfundurinn minnir á stefnu flokksins um hækkun skattleysismarka, þrepaskiptan tekjuskatt, breytta skattlagningu á fjármagnstekjur, skatta á hreinan hagnað fyrirtækja, sem tækju mið af skattlagningu launatekna, og umhverfisskatta til að mæta auknum kostnaði vegna umhverfismála, s.s. vegna brennslu kolefniseldsneytis, mengunar, jarðrasks, efnistöku og meðferðar spilliefna.

Landsfundurinn lýsir eindreginni andstöðu við einkavæðingu innan heilbrigðisþjónustunnar og fjársveltistefnu á því sviði. Kannanir benda til þess að farið sé að gæta félagslegrar mismununar innan velferðarþjónustunnar og við það verður ekki unað. Þvert á móti skal hefja sókn og uppbyggingastarf. Landsfundurinn fagnar og styður eindregið tillögu þingflokksins um umbætur í velferðarmálum og þróun velferðarsamfélagsins. Þar er m.a. lögð áhersla á  afnám sjúklingaskatta og komugjalda á heilsugæslustöðvar, endurskoðun lyfjakostnaðar, réttarbætur fyrir langveik börn, aukið rými á sjúkrastofnunum, endurskoðun reglna um þátttöku hins opinbera í greiðslu ferðakostnaðar sjúklinga, umbætur í geðheilbrigðismálum og aukið forvarnarstarf á öllum sviðum heilbrigðisþjónustunnar. 

Vinstrihreyfingin – grænt framboð leggur áherslu á mannvænt samfélag gagnkvæmrar virðingar, umhyggju og samhjálpar og minnir á að góð samfélagsþjónusta gagnast samfélaginu öllu, atvinnulífinu ekki síður en einstaklingum og fjölskyldum. 

